
Naqqiut 

 

Siunnersuut 04/08/2017-imeersoq taarserpaa 

 

Tunngavigisaq  

Nammineerluni nalunaaruteqartussaatitaanermut ullorititiap naqqinnera. 

 

Inuit piginneqatigiiffinni aningaasaliissuteqarnermikkut pappialallu nalillit ilaasigut i-

luanaarutaasa annaasaqaataasalu akileraaruserinikkut aaqqiivigineqartarnerat pillugu 

Inatsisartut inatsisissaattut siunnersuutaat 

(Aningaasaqarnermut Akileraartarnermullu Naalakkersuisoq) 

 

 

 

Siullermeerneqarnera 

Naalakkersuisut sinnerlugit matumuuna inuit piginneqatigiiffinni aningaasaliissuteqarnermikkut pap-

pialallu nalillit ilaasigut iluanaarutaasa annaasaqaataasalu akileraaruserinikkut aaqqiivigineqartarnerat 

pillugu Inatsisartut inatsisissaattut siunnersuut saqqummiutissavara. 

 

Pappialat nalillit iluanaarutigineqartarnerisa inatsisiliuunnissaanni Kalaallit Nunaanni akileraartarner-

mi toqqammavissat siammasinnerulernissaannik kissateqarneq toqqammaviuvoq. Siunnersuut ani-

ngaasatigut akileraarusiisarnermut tunngasutigut ataatsimoortumik aaqqiissutissanut ilaavoq, tassalu 

pensioneqarnikkut aningaasaateqarfiit aningaasaliissutaasa iluanaarutiginerisa akileraarusertarnissaat, 

kiisalu aningaasaliissutit ilaasa akileraarusertarnissaat eqqarsaatigalugit Inatsisartut inatsisissaattut 

siunnersuutaat. 

 

Aningaasaliissutitigut isertitat allat, soorlu iluanaarutit, erniatigut isertitat akissarsiatigullu isertitat 

assigalugit kalaallit nunaanni akileraarusertarnissaat siunnersuutikkut anguniarneqarpoq. 

 

Pappialat nalillit iluanaarutigineqartarnerisa akileraaruteqaataaffiulernissaasigut, inuiaqatigiinni anin-

gaasaqarnikkut naligiinnginneq annikillisinneqarsinnaavoq, inuimmi aningaasaliissuteqarnermikkut 

iluanaaruteqarsinnaasut, taamalu aktiatigut obligationitigullu aningaasaliissuteqarnermikkut iluanaaru-

teqarsinnaasut tassaanerugamik isertitakkaanerusut. 

 

Siunnersuut aqqutigalugu 2019-mi januaarip aallaqqaataani pappialanik nalilinnik iluanaaruteqartut 

akileraaruteqartussaatitaalissapput. Peqatigitillugulu annaasaqaataasut ilanngaataasinnaassallutik. 

 

Taamaalilluni ulloq taanna sioqqullugu aktiat il.il. nalingisa qaffaataat, akileraarutitaqassanngilaq, 

aktiat inatsisip atuutilernera sioqqullugu kingoqqulluguluunniit tunineqaraluarpata. 

 

Akileraartarneq naapertuuttoq, naligiituusorlu ingerlatinnarniarlugu siunnersuutigineqassaaq, iluanaa-

rutit inuup akileraarutissaa atorlugu akileraarutaanissaat. Taamaattorli kalaallit nunaanni piginneqati-

giiffiit nalunaarsugaanngitsut aktiataat il.il. eqqarsaatigalugit siunnersuutigineqassaaq, piginneqatigiif-

fiit inuillu pineqartut ataatsimut isigalugit akileraarutissaat inummut akileraarummut naapertuuttun-

ngorlugu aaqqiivigineqassasoq. Taamatut oqilisaanikkut kalaallit piginneqatigiiffiinut inuutissarsiutaa-

teqarfiinullu aningaasaliissuteqartarnissaq kajuminnarnerulersinniarneqarpoq, nunani allani aktianut 

aningaasaliissuteqarnissamut sanilliullugu. 



 

Kalaallit Nunaanni akileraarutaasussanik aningaasaliissuteqarnikkut iluanaarutaasut akileraarutaanis-

saat kajuminnarsaarniarlugu allamut nuunnermi akileraaruteqartarnissaq siunnersuutigineqassaaq. 

 

Taamatut akileraaruteqartarnissaq naatsumik oqaatigalugu imaappoq, Kalaallit Nunaanniit allamut 

nuunnermi, iluanaarutit annaasaqaatilluunniit naatsorsorneqartassasut, soorlulusooq allamut nuunneq 

aallaavigalugu aktiat pigisat tunineqartut. 

 

Taamatut maleruagassiinerup ilaatigut siunertarivaa, inuit aningaasaliissuteqarsimanermikkut iluanaa-

rutimik Kalaallit Nunaanni akileraarutiginnginnissaata ingalassimaartinniarnissaa, tassa piffissaq sivi-

kitsuinnaq atorlugu akileraarutikiffiusumut nooriarlutik, aktiatigut iluanaarutitik aningaasanngorteriar-

lugit Kalaallit Nunaannut uteqqillutik. 

 

Allamulli nuunnermi akileraarusiinissaq aatsaat atuutsinneqarsinnaassaaq, inuup aktiatigut il.il. pigi-

saasa killiliussaq 50.000 koruunitut siunnersuummi minnerpaaffiliussaasoq sipporsimappagu. 

 

Siunnersuutigineqassaaq akileraartarnermut ingerlatsivimmut qinnuteqarnikkut, aktiatigut pisassarisa-

tigullu akileraarutissamik akiliinngikkallarnissaq piniarneqarsinnaassasoq. Inuk pineqartoq ukiut qulit 

iluanni Kalaallit Nunaannut uteqqippat, akiliinngikkallarnissamik aaqqiineq atuukkunnaassaaq, taama-

lu allamut nuunnermi akileraarutissaagalua pineqartumut kinguneqartinneqassanani. Tamatumani ma-

leruagassat nunanut allanukarsinnaaneq kajuminnarnerulersissavaat, assersuutigalugu nunami allami 

ilinniagaqarnikkut sulinermigulluunniit pikkorissariarluni, uteqqillunilu akileraaruteqarnikkut kingu-

neqartinneqanngitsumik. 

 

Aktiatigut aningaasaliissuteqarnerup aammattaaq annaasaqarsinnaaneq kingunerisinnaasarpaa. Siun-

nersuutigineqarporlu, ukiumi ataatsimi ilanngaatissat ilanngaatigereerlugit annaasaqaatit, pappialat 

pineqartut iluanni ukiullu qulit iluanni ukiup tulliani iluanaarutinut ilanngaataasinnaanissaat. Annaa-

saqaatit allatigut isertitatigut ilanngaataasinnaassanngillat, assersuutigalugu akissarsiatigut, tamatuma 

kingunerisinnaammagu isertitatigut akileraarutit annikillingaatsiarsinnaanerat. Taamatuttaaq annaa-

saqaatit akileraarutitigut ilanngaatigineqarsinnaanerisa killiliiffigineratigut, iluatsitaariniarsinnaanerup 

ingalassimatinniarnissaa aammattaaq siunertaavoq. 

   

Aktiat piginneqatigiissutillu nalunaarsugaanngitsut eqqarsaatigalugit, naleqassussiisa aaqqiiviginissaat 

pisariaqassaaq, taamaaliornikkut kingusinnerusukkut iluanaarutinik annaasanilluunniit naatsorsuinissa-

mi paasissutissatigut toqqammavissaqarnissaq anguniarlugu. Tamanna akileraartussaatitaasumut, kuk-

kunersiuisunut akileraaruseriffinnullu pisussaaffiliissaaq. Taamaattumik ilaatigut ammaffiginiarne-

qarpoq, tamatumani nammineerluni nalunaaruteqartussaatitaaneq 2020-mi januaarip aallaqqaataanut 

killiliiffigineqassasoq. Qanorluunniit ilioraluaraanni killiliussaassaaq, pisariaqartumillu naammassi-

neqar-tariaqarluni, aningaasaliissuteqarnikkut iluanaarutit akileraaruteqaataanissaat eqqunniaraani, 

ullumikkummi tamakkua tungaasigut naatsorsuutinik atorneqarsinnaasunik pigisaqartoqanngimmat. 

 

Nalunaarutissatut isikkulimmik sanasoqarpoq, tassuuna ilaatigut ajornaatsumik naliliissuteqarsinnaa-

nissami maleruagassiuussiniarluni, tamatumani annikinnerusutigut aktionærit piginneqatigiiffiillu pi-

sariaqartitaat naapertuuttumik aaqqiiviginiarlugit. Tamatuma saniatigut tamanna pillugu ataatsimiigi-

aqqusisoqassaaq, tamatumani Kalaallit Nunaanni kukkunersiuisut tamakkunuuna ilisimasallit eqqar-

saatigalugit. 

 

Naggataatigut inatsisissatut siunnersuut oqaaseqaatitai ilanngullugit innersuussutigissavakka. 

 

Taamatut oqaaseqarlunga Naalakkersuisut sinnerlugit siunnersuut Inatsisartuni suliarineqarnissaanut 

ingerlateqqippara. 

 



 


